
МЕСЯЦА ОКТЯБРЯ В 21 ДЕНЬ ПАМЯТЬ ИЖЕ ВО СВЯТЫХ ОТЦА 

НАШЕГО СВЯЩЕННОМУЧЕНИКА  ДАМИАНА, АРХИЕПИСКОПА 

КУРСКАГО И ОБОЯНСКАГО 

                 

НА ВЕЛИКОЙ ВЕЧЕРНИ: 

Блажен муж:  1-й антифон.   

На  Господи, воззвах: стихиры  на 8, глас 1. 

Приидите, верных собори, / песньми почтим память святителя 

Дамиана, / сей бо  явися Христов подражатель, / Церкви ревнитель и верным 

людем наставник, / цвет  благокрасен  корене  благаго, / во  дни  испытания 

верность Богу сохранивый, / Егоже престолу ныне предстоя, / молит спастися 

душам нашим. 

Якоже свеща во мраце безбожия просиял еси, / священномучениче 

Дамиане, / озаряя души светом Христовым, / и к познанию Истины верных 

приводя, / положил  еси душу твою за люди твоя, / и Бога житием твоим 

исповедал еси, / Егоже моли спастися душам нашим. 

Днесь наста радость велия / верным людям Божиим, / в памяти 

Дамиана славнаго. / Веселися, Курская земле, / восхваляюще в песнех твоего 

святителя, / наставника и молитвенника, / Словом Божиим тя 

просвещавшаго, / и даже до крове Истину соблюдшаго, / и ныне приявшаго 

часть благую в Царствии Господнем / и  молящагося спастися душам нашим. 

О, дивное чудо! / Явися, яко Божия милость / земле Курской Дамиан 

святый, / вере истинней  всех научая, / и в добродетелех наставляя, / Христу 

1 
 



неленостно работая, / образ показуя верным /  исполнения заповедей Божиих. 

/ Моли о  воспевающих  тя, святе, / спастися душам нашим. 

Слава, глас 6:  Апостолом единонравный, / служителю Господень 

верный, / сосуде избранный святаго  Духа, / единства церковнаго ревнителю, 

/ священномучениче Дамиане, / за Христа усердно подвизавыйся, / Емуже 

ныне с лики новомученик предстоя, / моли умирити мiр, / и спасти души 

наша. 

И ныне:  Богородичен,  глас 6:  Кто Тебе не ублажит… 

Вход. Прокимен дне. И чтения три. 

Деяний святых апостол чтение (глава 4): 

Во дни оны, / глаголющым апостолом к людем, / наидоша на них 

священницы и воевода церковный и саддукеи, / жаляще си, за еже учити им 

люди и возвещати о Иисусе воскресение мертвых / и возложиша на них руки 

и положиша их в соблюдение до утрия, / бе бо вечер уже. / Мнози же от 

слышавших слово вероваша / и бысть число мужей яко тысящ пять. /  Бысть 

же наутрие собратися князем их / и старцем и книжником во Иерусалим, / и 

Анне архиерею, и Каиафе, и Иоанну, и Александру, / и елицы беша от рода 

архиерейска. / И, поставльше их посреде, вопрошаху: / коею силою или коим 

именем сотвористе  сие вы? / Тогда  Петр, исполнився Духа Свята,  рече к 

ним: / князи людстии и старцы Израилевы, / аще мы днесь истязуеми есмы о 

благодеянии человека немощна, / о чесом сей спасеся, / разумно буди всем 

вам и всем людем Израилевым, / яко во имя Иисуса  Христа  Назореа, / Егоже 

вы распясте, Егоже Бог воскреси от мертвых, / о Сем сей стоит пред вами 

здрав./ Сей есть Камень, укоренный от вас, зиждущих, / бывый во главу угла, 

и несть ни о едином же ином спасения. / Несть бо иного имене под Небесем, 

даннаго в человецех, / о немже подобает спастися нам. 

Деяний святых апостол чтение (глава 4):   

Во дни оны, / видяще иудеи Петрово дерзновение и Иоанново / и 

разумевше, яко человека некнижна еста и проста, дивляхуся, / знаху же их, 

яко со Иисусом беста. / Видяще же исцелевшаго человека с нима стояща, / 

ничтоже имяху противу рещи. / Повелевше же има вон из сонмища изыти, / 

стязахуся ко друг другу, глаголюще: / что сотворим человекома сима?/ Яко 

убо нарочитое знамение бысть има,/ всем живущым во Иерусалиме яве, / и не 

можем отврещися, / но да не более прострется в людех, / прещением да 

запретим има / ктому не глаголати о имени сем ни Единому от человек. / И, 

призвавше их, / заповедаша има отнюд не провещавати, / ниже учити о имени 

Иисусове. / Петр же и Иоанн, отвещавше к ним, реста: / аще праведно есть 

пред Богом / вас послушати паче, нежели Бога, судите, / не можем бо мы, яже 

видехом и слышахом, не глаголати. / Они же, призапрещше има, пустиша я,/ 

ничтоже обретше како мучити их, людей ради, / яко вси прославляху Бога о 

бывшем, / лет бо бяше множае четыредесяти человек той, / на немже бысть 

чудо сие исцеления.  

 

 Деяний святых апостол чтение (глава 4):  

Во дни оны, / отпущена бывша апостола, / приидоста к своим и 

возвестиста, / елика к нима архиереи и старцы реша. / Они же, слышавше, / 

единодушно воздвигоша глас к Богу и рекоша: / Владыко, Ты, Боже, 

сотворивый небо и землю, и море, и  вся, яже в них, / Иже  усты Давида, 

отрока твоего рече: / вскую шаташася языцы,/ и людие поучишася тщетным?/ 

Предсташа царие земстии, / и князи собрашася вкупе на Господа и на Христа 

Его. / Собрашася бо воистинну во граде сем на Святаго Отрока твоего, 

Иисуса, Егоже помазал еси, / Ирод же и Понтийский Пилат с языки и людьми  

Израилевыми, / сотворити, елика рука Твоя и совет Твой преднарече быти. / 

И ныне, Господи, призри на прещения их / и даждь рабом  Твоим со всяким 

дерзновением глаголати слово Твое, / внегда руку Твою прострети Ти во 

исцеления, / и знамением и чудесем бывати именем святым Отрока Твоего 

Иисуса. / И помолившымся им, подвижеся место, идеже бяху собрани, / и 

исполнишася вси Духа Свята / и глаголаху слово Божие со дерзновением.  

 

На стиховне стихиры,  глас 5. Подобен: Радуйся, живоносный  

Кресте… 

Радуйся, священномучениче Дамиане, / вертограда Христова верный 

служителю, /  ум твой измлада Богу покорил еси, / и даже до крове 

подвизався, / веру правую уяснил еси, / и научил еси паству твою стояти во 

истине, / и не прельщатися временными, / темже приял еси венец нетленен от 

Христа Бога, / Подающего верным велию милость. 

Стих: Священницы Твои облекутся в правду / и преподобнии Твои 

возрадуются. 

Радуйся, священномучениче Дамиане, /  яко избран был еси измлада 

на служение Богу, / и Тому усердно работая / сподобился еси святительства, 

славне. / Поставлен бысть якоже свеща на свещнице, / да просветиши вся 

уклонившияся от света заповедей / и отпадшия от единства церковнаго / 

приведеши к единению веры, / да прославится тобою Христос Бог, / 

подающий мирови  велию милость. 

Стих: Честна пред Господем / смерть преподобных  Его. 

Радуйся, священномучениче Дамиане, / просиял бо еси якоже солнце 

правды во отечестве своем, / вся бо земная оставив, / устремился еси в 

горняя, / хотя же благочестно житии гоним был еси, / претерпевая скорби и 

темничное заточение, / на Христа упование возлагая, /  подающаго нам 

велию милость. 

Слава, глас 4: Кто ны разлучит от любве Божия: /скорбь ли, или 

теснота, или гонение? / Тако взывал еси, Дамиане славне, / во узах 

темничных прибывая на островех Соловецких / за слово Божие и 

свидетельство Христово./ И утешал еси сущих с тобою глаголя:/ яко ни 

смерть, ни живот,/ ни Ангели, ни Начала, ниже Силы, /ни настоящая, ни 

грядущая, / ни высота, ни глубина, ни ина кая тварь / возможет нас разлучити 

от любве Божия, /яже о Христе Иисусе Господе нашем. 

И ныне,  Богородичен. 

Тропарь, глас 4:  Послужив Христу в житии твоем, святителю 

Дамиане, / и паству твою в благочестии и единомыслии  наставив,/ принеслся 

еси в жертву живую Богови, / чистую и благоприятную. / Всего себе уготовив 

к подвигам и страданиям, / и кровию своею землю оросив, / сподобился еси 

славы в  Царствии Божии, / и ныне предстоя пред престолом Господним, / 

моли спастися всем нам. 

                                 НА УТРЕНИ 

На  Бог Господь: тропарь святаго, дважды. Слава,  и ныне, 

Богородичен. 

По 1-м стихословии седален, глас 1: 

Приспе днесь память твоя, священномучениче Дамиане,  веселящая 

верное твое стадо. Сего ради собравшеся, величаем Христа Бога, Дивнаго во 

святых своих, Венчавшего  тя в подвизе твоем, и Дарующего нам тобою 

велию милость. 

Слава, и ныне, Богородичен: Жезл процветший явилася еси, Мати 

Чистая, и Руно, орошенное Духом, Кадильнице, мир облагоухавшая, и 

Чертог, Небо и престол Царев, в Тя бо вселися Невместимый, и пройде из 

тебе, Сотворивый мир. Тем же вопием ти: радуйся, обрадованная, Господь с 

тобою. 

По 2-м стихословии седален,  глас 4: 

Приидите ныне, верных собори, воспоим угодника Христова Дамиана, 

святителя и мученика, подражателя апостолов и проповедника Евангелия. 

Стецемся вси, совершающе память его, и прославляюще Бога, Дивнаго во 

святых своих. 

Слава, и ныне, Богородичен: Иже род человеческий спасти  восхотев, 

явился еси от Девы в последняя лета, исцеляя сокрушение наше, и древнюю 

клятву потребляя, Христос Бог наш, Егоже моли, Пресвятая Владычице, 

помиловати нас. 

По полиелеи седален, глас 4: Дивному Христову угоднику, пастырю и 

учителю, вси прилежно сотворим моление, и  из глубины души прилежно 

возопим: О, священномучениче Дамиане, потщися на молитву о нас, 

смиренных и грешных, стадо бо твое есмы. Огради нас предстательствы 

твоими, облак страстей разжени, и избави искушений и бед чтуших святую 

память твою верно. 

Слава, и ныне, Богородичен:  Велия благочестия тайна, яко Бог явися 

во плоти, и с человеки поживе. Пречистую Деву ублажим ныне, сей  тайне 

послужившую, и возопим вси, глаголюще: Благословенна еси в родех родов, 

Бога плотию рождшая.  

Величание: Величаем тя, / священномучениче Дамиане, / и чтим 

честная страдания  твоя, /  яже за Христа претерпел еси. 

Псалом избранный: 

Бог нам Прибежище и Сила. 

Господи, воздвигни силу Твою и прииди, во еже спасти ны.  

Глаголах о свидениих Твоих пред цари и не стыдяхся. 

Вси языцы обыдоша мя и именем Господним противляхся им. 

Тебе ради умерщвляемся весь день, вменихомся, яко овцы заколения. 

Крепость моя и пение мое Господь и бысть мне во спасение. 

Степенна  1-й антифон 4-го гласа. 

Степенна 1-й антифон 4-го гласа. Прокимен, глас 4: Проидохом сквозе 

огнь и воду/ и извел еси ны в покой. Стих: Разжегл ны еси, якоже 

разжизается сребро. Всякое дыхание: Евангелие от Матфеа, зачало 36. 

По 50-м псалме стихира, глас 6: Да кропят облацы свыше, / и да 

ликуют верных собори, / яви бо Господь вернаго избранника своего, /святаго 

Дамиана, / дивнаго во иерарсех и изрядна Христова угодника, / молящагося о 

душах наших. 

КАНОН СВЯТАГО, ГЛАС 7 . 

Акростих: ДАМИАНА СВЯТАГО ПРАЗДНУЕМ              

ТОРЖЕСТВО 

Песнь 1 

Ирмос: Манием Твоим / на земный образ преложися / прежде 

удоборазливаемое / водное естество, Господи. / Темже немокренно 

пешешествовав Израиль, / поет Тебе песнь победную.  

Припев: Священномучениче Дамиане, моли Бога о нас. 

Да радуются днесь верных собори, се бо наста память святаго 

Дамиана, обогащающаго ны богатством духовным, и наставляющаго 

шествовати к Горнему Иерусалиму, идеже есть всех веселящихся жилище. 

Аврааму уподобился еси верою, славне, имея бо присно Христа в 

помышлении твоем, и от Него укрепляем, кровию мученическою веру твою 

засвидетельствовал. Темже ти взываем: моли о еже спастися  празднующим 

святую память твою. 

Троичен: Мир весь да прославит Единаго Содетеля, во триех 

Ипостасех познаваема, Нераздельнаго Существом, Имже вся живут и 

движатся. 

Богородичен: Иисус Господь из тебе, Дево Чистая, произыде. Ты же,  

яко к сему дерзновение имущая, моли со святым Дамианом, да сподобимся 

от Христа Бога велией милости. 

Песнь 3 

Ирмос: В начале небеса… 

Архиерейское служение, Богом ти вверенное, подъял еси, святе, 

молитвами твоими паству твою ограждая, и о чадех твоих болезнуя. Темже 

прославляем подвиги и труды твоя, Дамиане славне. 

На стези правая сердце твое направлял еси, святе, и Церкви 

Христовой послужити возжелав, сподобился еси святительства, и оное яко 

иго благое от Христа восприим, паству твою день и нощь наставлял еси,  

даже до крови за Истину стоя, да прославится в тебе Христос Бог, мучеников 

Похвала и Веселие. 

Троичен: Архангели и Ангели воспевают непрестанно, и вся небесныя 

Чины со святыми мучениками, Отца Безначальна,  Собезначальнаго Сына и 

Божественнаго Духа, Едино Царство и Едино Господство, Свят, Свят, Свят 

вопиюще. С нимиже и мы поем: молитвами святаго Дамиана Боже, помилуй 

нас! 

Богородичен: Светом Сына твоего просвети, Мати Дево, души раб 

твоих,  Матерь Божию Тя истинную прославляющих, и взоры свои 

обращающих на Тя, и к Тебе усердно вопиющих: помяни нас, Богородице, 

моляще  за нас Господа со святым Дамианом. 

Седален, глас 4.  Яко истинна служителя Своего прослави тя Христос, 

Дамиане славне, лику священномученик сопричтав; кровь же твоя к 

возрастанию Церкви явися, не туне проливаема, но яко велие сокровище 

приносима Богу, Укрепившему тя в подвизех, и явившему тя к просвещению 

нашему, заступника и молитвенника о душах наших. 

Троичен: Восприемь, о священномученичне Дамиане, от Бога 

благодать святительства, потщался еси, яко благий раб и верный, не 

сопрятати сию но приумножить, и потрудися усердно, соблюдая единство 

церковное, обновленчеством шатаемое, поучая паству твою, како подобает 

держатися исповедания праваго, и Богу угождати. 

Богородичен: Молися, блаженне, со Пречистою Госпожею и всеми 

святыми, сохранитися Церкви в единомыслии, пастве твоей в вере, всем 

христианом в любви, граду нашему и отечеству в мире, и яви нам 

заступление твое, да улучим Спасову милость. 

Песнь 4 

Ирмос: Отча недра не оставль… 

Воистину явился еси пастырь людям твоим, святе, возложив бо иго 

Христово на рамена своя, понес еси е чрез все житие твое, приемля венец 

победный от Христа Бога нашего. 

Язвы и поругания приемля, уподобился еси Учителю своему, 

блаженне Дамиане, делом учению Христову последуя. Ныне же радуешися, 

восприемля блаженство евангельское, терпением бо стяжал еси небесное 

Царствие. 

Троичен: Троицу воспоим Едину Существом, Неслиянно во триех 

Ипостасех, Отца, и Сына, и Духа Всесвятаго, спаси ны, вопиюще, 

новомученик молитвами. 

Богородичен: Архангельский глас вопием ти, Чистая, взывая 

прилежно: радуйся, Обрадованная,  из тебе бо  возсия Свет миру - Христос, 

озаряя души наша. 

Песнь 5 

Ирмос: Нощь несветла неверным, Христе… 

Господу служа, священномучениче славне, узы темничные претерпел 

еси за слово Христово, поругания, биения и заушения. Сия вся  с радостию 

приял еси, укрепляем благодатию. 

О, великаго твоего терпения, угодниче Христов! Руганием бо и 

ранами искушение приял еси, еще же и узами и темницею, претрен и 

искушен был еси, да лучшее воскресение улучиши, водворяяся со Христом в 

горних обителех. 

Троичен: Пресвятей троице всяко создание да поклонится, 

Нераздельней и Единосущней, воспевающее Едино Божество, и просяще 

велией милости. 

Богородичен: Радуйся, Дево Мати Божия, воспеваем ти ныне со 

святым Дамианом, яко на тя все упование наше по Бозе имамы, молиши бо 

Сына твоего и Бога нашего о еже спастися нам. 

Песнь 6 

Ирмос: Плавающаго в молве… 

Ангел земный и человек небесный явился еси, святителю отче 

Дамиане, пастве твоей, тихостию нрава, кротостию жития, правою верою, 

соблюдением заповедей Божиих, служением, и молитвою твоею. 

Зерно, егда в землю падет, не умирает, но плод приносит. Ты же, 

Дамиане святе, отшед в подвизе от жития твоего, принесл еси Богу плод 

трудов твоих, обогащая тем верныя люди твоя. 

Троичен: Дивнаго во святых своих Бога почтим, Единаго и Святаго, 

во Триех Ипостасех нераздельно прославляема, Отца, и Сына, и Духа 

Святаго. 

Богородичен: Недоумеем, О Владычице, како песнь тебе  достойную 

воспети, из тебе бо изыде Бог наш и Спаситель. Темже таинству дивящеся, 

умиленно взываем ти: радуйся, Пресвятая Мати Дево.  

Кондак, глас 3. Апостолов подражателю, / правило веры и образе 

верным, / священномучениче  Дамиане, /моли Христа Бога, / низпослати 

миру мир,  / и душам нашим велию милость. 

Икос: Явился еси, священномучениче Дамиане, / истинный 

последователь Христов, видя же Господь честное житие твое, постави тя на 

свещник святительства, да научиши верныя люди, како подобает Богу 

угождати. Темже с радостию вопием ти таковая: Радуйся, измлада в 

добродетели подвизавыйся; радуйся, Бога всем сердцем своим возлюбивый. 

Радуйся, житием твоим Христу подражавый; радуйся, в в подвизе 

мученическом Тому послуживый. Радуйся, разделения Церковнаго 

обличителю; радуйся, наставниче народа Божия. Радуйся Дамиане, 

священномучениче славне. 

Песнь 7 

Ирмос: Пещь отроцы огнепальну….. 

Ублажаем тя днесь, священномучениче славне, и чтим труды твоя, 

яже во служении благовестия подъял еси. Град Владимир ныне радуется, 

подвиги твоя прославляя, Александров и Переяславль, Смоленск, Путивль и 

Полтава слово твое святительское восприяша, зовуще с тобою: Благословен 

еси, Боже отец наших. 

Егда восприял еси, Дамиане, весть, яко дарова ти Господь послужити 

в родной земле твоей, рекл еси, яко не без трепета ти сие бысть. Темже 

радуется вся земля Курская о тебе, благодарно воспевая: Благословен еси, 

Боже отец наших. 

Троичен: Мiр весь от Бога сотворенный содетелю своему да 

послужит, и всякий град и весь Его да величают. На всяком же месте да 

благоугождают люди Господу, якоже Дамиан славный, от дальних 

Закаспийских стран до земли Соловецкой о Троице делы своими 

свидетельствова, Отца воспевая, и Сына, и Духа Святаго. 

Богородичен: Тьмы греховныя избави, и нападения вражия, и всякия 

напасти рабы твоя, Богородице Пречистая, со святым Дамианом моляся Богу 

о всех нас. 

Песнь 8 

Ирмос: Неопальная огню… 

Оросил еси, чудне, паству твою, словом благодати, юже прием от 

Бога, научил еси в любви прибывати, поя непрестанно: благословите вся дела 

Господня Господа. 

Радость восприял еси, благоугождая Богу, священномучениче 

Дамиане, по слову апостольскому: всегда радуйтеся, непрестанно молитеся, о 

всем благодарите, воспевая от сердца: благословите вся дела Господня 

Господа. 

Троичен: Благословим: Жизнь и свет воспоим вси: Отца 

Безначальнаго, Собезначальнаго  Сына, и от Отца исходящаго Духа, Едино 

Божество, Просто и Нераздельно, зовуще и глаголюще: благословите вся 

дела Господня Господа. 

Богородичен: Еже радуйся ангелом приемшая, Всесвятая Дево 

Богородице, призри на нас, во умилении зовущих ти: не остави нас сирых, 

буди нам мати и предстательница, да тя непрестанно величаем, и вопием с 

Тобою: благословите вся дела Господня Господа. 

Песнь 9 

Ирмос: Нетления искушением рождшая… 

Славою и честию венчаем днесь святаго Дамиана, чрез все житие 

пронесшаго доброе исповедание, и уподобившагося древним мученикам, не 

отступи бо от Христа Бога, и не прельстися тленными, обретеся верен. 

Твоя память, Дамиане всечестне, верных веселит, научаеши бо нас 

любви Христовой, Церкви прилежанию, удалению от злых, и стяжанию 

добродетелей. 

Троичен: Во огни и купине Явльшагося древле Моисеови, и Аврааму 

Представшаго в явлении Ангелов, Бога нашего воспоим, Единаго во триех 

Ипостасех, нераздельно Прибываюшаго и неслиянно, Прославльшаго новыя 

мученики своя. 

Богородичен: Огради нас, Мати Божия, предстательством твоим, и 

покрый от всякаго зла, моляся со святым Дамианом о всех, верою тя 

воспевающих. 

Светилен, глас 8.    Яко добрый воин Иисус  Христов явился еси, 

священномучениче Дамиане, Евангелию последуя, и пастырь истинен, 

Великому Пастыреначальнику подражая, яко всесожжение  тучное принеслся 

еси Богу, егоже моли о воспевающих тя, да причастники света сотворит рабы 

своя. 

Слава, и ныне,  Богородичен:  Дево Мати Божия, мучеников и 

исповедников покров, и всех, Христу работающих, покрый нас кровом твоея 

благости. 

Всякое дыхание. На хвалитех стихиры,  глас 8.  

Подобен: О,  преславнаго чудесе! 

О, преславнаго чудесе! / Новые мученицы / явишася пред Господем / 

от российстей земли грядушии к Горнему Иерусалиму. / Веселися, Церковь 

русская, / обретши молитвенников предивных / пред Престолом Христовым / 

предстояших в ризах светлых, / и моляшихся прилежно, / обрести нам велию 

милость. 

О, преславнаго чудесе! / Дарова Господь людем своим / заступника и 

молитвенника / святаго Дамиана. / Веселися, Курская земле, / и ликуй в 

песнех и пениих / прославляюще Христа Бога нашего, / Дивнаго во святых 

своих, / мучеником крепость Даюшаго / и святителей Просвещаюшаго, / да 

подаст нам велию милость. 

О, преславнаго чудесе! / Дивный угодник Христов / за слово 

Евангельское до крове пострадавший, / и ныне приявший венец нетленный от 

руки Вседержителя, / Дамиан святый ныне прославляется / во псалмах и 

песнех  духовных. / Стецемся убо вси в праздник его, / архиерее и 

священницы / монаси и простии / от всего сердца моляще / предстательством 

его обрести нам велию милость. 

Слава, глас 2.  Приидите, людие Божии, / воспоим святаго Дамиана, / 

и благочестно восхвалим его,  /  псаломския пения приносяще, /  и молящеся 

прилежно: / священномучениче Дамиане, / моли Христа Бога, / граду нашему 

неврежденно сохранитися, / и спастися душам нашим. 

И ныне, Богородичен 

Славословие великое.  И  отпуст. 

 

НА ЛИТУРГИИ 

Блаженна от канона песни 3-я и 6-я. 

Прокимен, глас 8: Восхвалятся преподобнии во славе, и возрадуются 
на ложах своих. 

Стих: Воспойте господеви песнь нову, хваление его в церкви 
преподобных. 

Аллилуиа, глас 2: Священницы твои облекутся в правду, и 
преподобнии твои возрадуются. 

Евангелие от Луки, зачало 106, (21, 12-19). Конец: В терпении вашем 
стяжите души ваша. Причастен: В память вечную будет праведник: 

МОЛИТВА: 

О, священная главо, Христов угодниче и теплый наш заступниче, 

священномучениче Дамиане! Ты во время гонения безбожнаго от 

сокровищницы души твоея спасительное исповедание Православныя веры 

изнесл еси, и людем верным пастырь добрый явился еси, душу твою за 

Христа и Его овцы полагая и лютыя волки далече отгоняя. Ныне убо призри 

на нас, недостойных чад твоих, умиленною душею и сокрушенным сердцем 

тя призывающих. Умоли Господа Бога, да простит согрешения наша и 

избавит  от  адовых уз и вечнаго мучения. Утверди нас в вере святей, научи 

нас всегда творити волю Божию и хранити заповеди церковныя. Буди 

пастырем нашым - правило веры, воином – вождь духовный, болящым – 

врачь изрядный, печальным– утешитель, гонимым – заступник, юным – 

наставник, всем же благосердый отец и теплый молитвенник, яко да 

молитвами твоими  сподобимся    милостей    Господа нашего Иисуса       

Христа, Емуже слава честь и поклонение подобает, со Безначальным Его                    

Отцем и с Пресвятым Духом во веки веков. Аминь 

